
				এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 
উলট-পুরাণ

 লর্ড ব্লার্নি। আঃ, কি বলছ টার্ন্কোট!

 টার্ন্কোট। ঘাবড়ান কেন, শুনুন না। হে বন্ধুগণ, এই বিরাট যজ্ঞে কি তোমরা যাবে?

 জনতা হইতে। ববং শয়তানের কাছে যাব।

 টার্ন্কোট। না, না, সেটা ভালো দেখাবে না। তোমাদের যেতেই হবে—না-গিয়ে উপায় নেই, কারণ ভারত-সরকার স্বয়ং তোমাদের আহ্বান করছেন।

 লর্ড ব্লার্নি। হিয়ার, হিয়ার।

 জনতা হইতে। মিয়াও, মিয়াও।

 টার্ন্কোট। দোহাই, তোমরা আমাকে ভুল বুঝো না। মনে ক’রে রেখো, ভারতের সহানুভূতি না পেলে আমাদের গতি নেই— আমাদের ভবিষ্যৎ নির্ভর করছে সরকারের দয়ার উপর—(পচা ডিম)— এঃ, চোখটা খুব বেঁচে গেছে। হে বন্ধুগণ, আমি কর্তব্যপালনে ভয় খাই না, যা সত্য ব’লে বিশ্বাস করি তাই অকপটে বলব।

 লর্ড ব্লার্নি। বাঃ, ঠিক হচ্ছে। ঐ যে, টেলিগ্রাম নিয়ে আসছে। ব্রেভো সার টি ক্সি, নিশ্চয় ক্ষত্রপ তোমাকেই মনোনীত করেছেন। আমি প’ড়ে দেখছি, তুমি থেমো না, বক্তৃতা চলুক।

